
वार्ड नंबर 94 से आम आदमी 
पार्टी (आप) के पार्षद अमन 
बग्गा खुराना ने दावा किया है कि 
उनके वार्ड में पिछले कुछ वर्षों के 
दौरान बुनियादी सुविधाओं के क्षेत्र 
में बड़े स्तर पर विकास कार्य हुए 
हैं। करीब 18 हजार मतदाताओं 
और लगभग 15 मोहल्लों वाले 
इस वार्ड से अमन बग्गा ने वर्ष 
2024 के नगर निगम चुनाव में 
लगभग 900 वोटों के अंतर से 
जीत दर्ज की थी।
   पार्षद अमन बग्गा ने बताया 
कि उनका परिवार लंबे समय 
से राजनीति और समाजसेवा से 
जुड़ा रहा है। उनके पिता चौधरी 

मदन लाल बग्गा वर्ष 2002 में 
पार्षद रह चुके हैं और वर्तमान 
में हल्का नॉर्थ से विधायक हैं। 
उन्होंने कहा कि पिता को वर्षों तक 
लोगों के सुख-दुख में साथ खड़े 
रहकर समस्याओं का समाधान 
करते देख वे प्रभावित हुए और 
वर्ष 2021 से सक्रिय राजनीति व 
जनसेवा में जुट गए।
   उन्होंने बताया कि वर्ष 2022 
में उनके पिता के विधायक बनने 
के बाद लोगों की जिम्मेदारियां 
और बढ़ गईं। इसी दौरान उन्होंने 
वार्ड में विकास कार्यों को गति 
देने का काम शुरू किया। पार्षद 
बनने से पहले ही वार्ड की सैकड़ों 
गलियों का निर्माण करवाया 
गया, जबकि जरूरत वाले क्षेत्रों 
में नई सीवरेज और पेयजल 

पाइपलाइनें डलवाई गईं। अमन 
बग्गा के अनुसार, वर्ष 2022 से 
अब तक वार्ड में सीवरेज और 
पानी की पाइपलाइनों की 70 से 
80 प्रतिशत तक मरम्मत और 
रखरखाव कराया जा चुका है। 
उन्होंने कहा कि उनके पिता के 
पार्षद कार्यकाल में भी वार्ड में 
सीवरेज और पानी की पाइपलाइन 
का बड़ा नेटवर्क बिछाया गया था, 
लेकिन इसके बाद लंबे समय तक 
किसी सरकार ने इस ओर पर्याप्त 
ध्यान नहीं दिया।
   {40 नए ट्रांसफॉर्मर, सैकड़ों 
स्ट्रीट लाइटें लगवाईं: पार्षद ने 
बताया कि विधायक मदन लाल 
बग्गा के सहयोग से वार्ड में 40 
नए ट्रांसफॉर्मर स्थापित करवाए 
गए हैं। इसके अलावा सैकड़ों 

स्ट्रीट लाइटें और फैंसी लाइटें 
लगाई गई हैं। मुख्य मार्गों पर दो 
हाईमास्ट लाइटें भी स्थापित की 
गई हैं, जिससे क्षेत्र में रोशनी की 
व्यवस्था बेहतर हुई है।
   {22 लाख खर्च कर हटवाईं 
11 हजार वोल्ट की तारें: उन्होंने 
बताया कि स्वरूप नगर, पीरू 
बांदा और पंजाबी बाग कॉलोनी 
में सैकड़ों घरों की छतों के ऊपर 
से 11 हजार वोल्ट की बिजली 
लाइनें गुजरती थीं। लोग अपनी 
छतों पर जाने से भी डरते थे। 
अतीत में इन तारों की चपेट में 
आने से दो बच्चों की जान भी 
जा चुकी थी। करीब 22 लाख 
रुपये की लागत से इन तारों को 
हटवाकर लोगों को बड़ी राहत 
दिलाई गई है।

   {10 पार्कों का सौंदर्यीकरण, 
बच्चों के लिए विशेष क्रिकेट 
पार्क: अमन बग्गा ने बताया कि 
वार्ड की करीब 10 पार्कों का 
रखरखाव और विकास कराया 
गया है। कई पार्कों में म्यूजिक 
लवर्स के लिए शेड बनाए गए हैं 
तथा ओपन जिम स्थापित किए 
गए हैं, जिनका लाभ महिलाएं, 
बुजुर्ग और बच्चे उठा रहे हैं। एक 
पार्क में बच्चों के लिए विशेष 
क्रिकेट ग्राउंड तैयार किया गया 
है, जहां करीब 800 बच्चे खेल 
गतिविधियों का आनंद लेते हैं। 
उन्होंने बताया कि बच्चों को 
क्रिकेट किट भी उपलब्ध करवाई 
जाती है।
  {दो मोहल्ला क्लीनिकों में 
मुफ्त इलाज और टेस्ट: वार्ड में दो 
मोहल्ला क्लीनिक शुरू किए गए 
हैं, जहां लोगों को मुफ्त इलाज के 
साथ-साथ विभिन्न जांच सुविधाएं 
भी निशुल्क उपलब्ध हैं। सैकड़ों 
लोग इन सेवाओं का लाभ उठा 
रहे हैं।
  {50% बिजली तारें बदलीं, 
सफाई व्यवस्था पर विशेष 
फोकस: पार्षद के अनुसार, वार्ड 
में करीब 50 प्रतिशत बिजली 

तारों को बदला जा चुका है, 
जिससे लोगों को बिजली संबंधी 
समस्याओं से राहत मिली है। 
वहीं सीवरेज व्यवस्था को सुचारु 
रखने के लिए नियमित रूप से 
सुपर सक्शन मशीनें लगाई जाती 
हैं। क्षेत्र में साफ-सफाई का कार्य 
भी लगातार जारी रहता है।
{अब बनेगी हाईटेक लाइब्रेरी और 
महिलाओं के लिए बैडमिंटन ग्राउंड: 
अमन बग्गा ने बताया कि आने 
वाले समय में बच्चों के लिए 
हाईटेक लाइब्रेरी तथा महिलाओं 
और पुरुषों के लिए आधुनिक 
जिम स्थापित किए जाएंगे।  
इसके अलावा महिलाओं के 
लिए विशेष बैडमिंटन ग्राउंड भी  
बनाया जाएगा। 
    उन्होंने बताया कि उनके 
कार्यालय में सुबह 9 बजे से 
शाम 5 बजे तक पेंशन, सरकारी 
योजनाओं और अन्य ऑनलाइन 
सेवाओं के लिए स्टाफ तैनात 
रहता है, जो लोगों की निशुल्क 
सहायता करता है। साथ ही 
प्रतिदिन जनता दरबार लगाकर 
लोगों की समस्याएं सुनी जाती 
हैं और उनके समाधान के प्रयास 
किए जाते हैं।

^“जनता के प्यार 
और विश्वास से 
मिली जिम्मेदारी 
को पूरी ईमानदारी 
से निभाने का 
प्रयास कर रहा हूं। 

लोगों की सेवा ही मेरी प्राथमिकता 
है।”  
       -अमन बग्गा, पार्षद वार्ड-94

900 वोटों से जीते पार्षद अमन बग्गा का दावा- 40 ट्रांसफॉर्मर, दो मोहल्ला क्लीनिक, सैकड़ों गलियां और 11 हजार वोल्ट की तारों से लोगों को दिलाई राहत

छतों से मौत का साया हटाया.... गलियों को विकास से 
सजाया; वार्ड 94 में जनता के भरोसे को काम से निभाया

निगम कमिश्नर ने सुबह 7 
बजे किया औचक निरीक्षण

जिम्बाब्वे के छात्र ने सीटी यूनिवर्सिटी में 
शुरू किया किफायती तकनीकी उद्यम
खरीद, किराए के माध्यम से तकनीक को बनाया सुलभ 

खिलाड़ी ने शौक पूरा करने को चुराई पानी की मोटर, काबू

सड़कों पर कब्जे, वसूली पर सवाल; तहबाजारी विभाग फिर घेरे में सात दिवसीय समर कैंप के माध्यम से झुग्गी-बस्ती के बच्चों को किया सशक्त
कबाड़ियों ने घेरी सड़क, रेहड़ी-फड़ी शुल्क वसूली 
के आरोप... सीनियर डिप्टी मेयर ने मांगी जांच

नगर निगम लुधियाना के नवनियुक्त 
कमिश्नर ओजस्वी अलंकार ने 
पदभार संभालने के एक दिन बाद 
ही मंगलवार सुबह शहर की सफाई 
व्यवस्था का जायजा लेने के लिए 
फील्ड में उतरकर औचक निरीक्षण 
किया। उन्होंने सुबह करीब 7 बजे 
समराला चौक से निरीक्षण अभियान 
की शुरुआत की और मुख्य सड़कों 
के साथ-साथ आसपास के रिहायशी 
इलाकों का भी दौरा किया।
   पंजाब के स्थानीय निकाय मंत्री 
हरजोत सिंह बैंस के नेतृत्व में चल 
रहे ‘मिशन क्लीन पंजाब’ के तहत 
शहरभर में सफाई अभियान चलाए 
जा रहे हैं। इसी कड़ी में कमिश्नर 
अलंकार ने सफाई व्यवस्था की 
स्थिति का निरीक्षण कर अधिकारियों 
को आवश्यक निर्देश दिए।  निरीक्षण 
के दौरान जोनल कमिश्नर नीरज जैन, 
सीएसओ रवि डोगरा, सीएसआई 
निशु घई समेत अन्य अधिकारी भी 

मौजूद रहे। सोमवार को पदभार ग्रहण 
करने के बाद ही ओजस्वी अलंकार 
ने निगम अधिकारियों को सख्त 
निर्देश जारी किए थे कि वे फील्ड 
में सक्रिय रहें और नागरिकों को 
पारदर्शिता एवं दक्षता के साथ सेवाएं  
उपलब्ध कराएं।
   कमिश्नर अलंकार ने कहा 
कि शहर की स्वच्छता उनकी 
प्राथमिकताओं में शामिल है और 
इस मामले में किसी भी प्रकार की 
लापरवाही बर्दाश्त नहीं की जाएगी। 
उन्होंने बताया कि जोनल कमिश्नरों 
सहित वरिष्ठ अधिकारियों को 
नियमित रूप से फील्ड में जाकर 
निगरानी करने के निर्देश दिए गए हैं।
   उन्होंने कहा कि अधिकारियों को 
स्थानीय निवासियों से फीडबैक लेने 
और जमीनी स्तर पर सामने आने 
वाली समस्याओं का जल्द समाधान 
सुनिश्चित करने के लिए भी कहा 
गया है। इस दौरान कमिश्नर ने 
शहरवासियों से अपील की कि वे 
खुले में कचरा फेंकने से बचें और 
शहर को स्वच्छ बनाएं।

सीटी यूनिवर्सिटी में नवाचार और 
उद्यमिता की संस्कृति को सशक्त 
बनाते हुए जिम्बाब्वे के अंतरराष्ट्रीय 
छात्र ब्राइट के., जो सामाजिक कार्य 
विषय में ऑनर्स की पढ़ाई कर रहे 
हैं, ने द रीडिंग कल्चर टेक्नोलॉजीज 
नामक एक तकनीकी उद्यम की 
शुरुआत की है। इस पहल का उद्देश्य 
छात्रों, शिक्षकों, उद्यमियों और पेशेवरों 
के लिए तकनीकी संसाधनों को अधिक 
सुलभ और किफायती बनाना है।
   यह उद्यम लैपटॉप, मैकबुक, 
क्रोमबुक तथा अन्य तकनीकी 
उपकरण और सहायक सामग्री खरीद, 
किराये तथा किराये से स्वामित्व प्राप्ति 
जैसे लचीले विकल्पों के माध्यम से 
उपलब्ध कराता है। इसका उद्देश्य 
डिजिटल असमानता को कम करना 
और यह सुनिश्चित करना है कि 
आर्थिक सीमाएं किसी भी व्यक्ति की 
शिक्षा में बाधा न बनें।
   उद्घाटन समारोह में सीटी यूनिवर्सिटी 
के कुलपति डॉ. नितिन टंडन और छात्र 
कल्याण निदेशक इंजीनियर दविंदर 
सिंह उपस्थित रहे। उन्होंने ब्राइट की 
इस उद्यमशील पहल की सराहना 
करते हुए कहा कि विश्वविद्यालय 

विद्यार्थियों में नवाचार, नेतृत्व क्षमता 
और स्टार्टअप संस्कृति को प्रोत्साहित 
करने के लिए निरंतर कार्य कर रहा 
है। उन्होंने कहा कि सीटी यूनिवर्सिटी 
छात्रों को मार्गदर्शन, उद्योग जगत से 
जुड़ाव और सहयोगात्मक वातावरण 
प्रदान करती है, जिससे वे अपने 
विचारों को सफल उद्यमों में परिवर्तित 
कर सकें।
   चांसलर सरदार चरणजीत सिंह चन्नी 
ने कहा कि शिक्षा का उद्देश्य केवल 
रोजगार प्राप्त करना नहीं, बल्कि 
रोजगार के अवसरों का सृजन करना 
भी है। ब्राइट की यह यात्रा नवाचार, दृढ़ 
संकल्प और सामाजिक उत्तरदायित्व 
की उस भावना को दर्शाती है, जिसे 
सीटी यूनिवर्सिटी अपने विद्यार्थियों में 
विकसित करना चाहती है। हमें गर्व है 
कि एक अंतरराष्ट्रीय छात्र ऐसी पहल 
कर रहा है, जो अनेक लोगों के जीवन 
में सकारात्मक बदलाव ला सकती है।
   प्रो-चांसलर डॉ. मनबीर सिंह ने 
कहा कि सीटी यूनिवर्सिटी विद्यार्थियों 
को वास्तविक चुनौतियों की पहचान 
कर उनके सार्थक समाधान 
विकसित करने के लिए प्रेरित करती 
है। ब्राइट का यह उद्यम सामाजिक 
उद्देश्य से जुड़ी उद्यमिता का उत्कृष्ट 
उदाहरण है।

सुनील शिंगार | लुधियाना 
समर न्यूज 

लुधियाना रेलवे स्टेशन के इलेक्ट्रिक 
शेड से पानी की मोटर चोरी करने 
के आरोप में रेलवे पुलिस ने एक 
खिलाड़ी को गिरफ्तार किया है। 
आरोपी प्राइवेट ठेकेदार के साथ 
रेलवे परिसर में काम करने आया 
था और उसी दौरान उसने चोरी की 
वारदात को अंजाम दिया। पुलिस ने 
आरोपी के कब्जे से चोरी की गई 
मोटर भी बरामद कर ली है।
   लुधियाना रेलवे स्टेशन पर वाटर 
फिल्टर से संबंधित कार्य करने वाली 
एक निजी कंपनी के कर्मचारी पिछले 

दिनों रेलवे परिसर में काम कर रहे 
थे। सोमवार को ठेकेदार का एक 
कर्मी स्टेशन के इलेक्ट्रिक शेड में 
कार्य कर रहा था। काम समाप्त होने 
के बाद वह वहां से चला गया। 
   कुछ समय बाद रेलवे कर्मचारियों 
ने देखा कि शेड में लगी पानी की 
मोटर गायब है। मोटर के अचानक 
गायब होने से रेलवे अधिकारियों 
में हड़कंप मच गया। मामले की 
गंभीरता को देखते हुए मौके पर लगे 
सीसीटीवी कैमरों की फुटेज खंगाली 
गई। जांच के दौरान फुटेज में एक 
व्यक्ति संदिग्ध गतिविधियां करते हुए 
दिखाई दिया। फुटेज के आधार पर 
उसकी पहचान की गई और रेलवे 

पुलिस को इसकी सूचना दी गई। 
रेलवे पुलिस ने तुरंत कार्रवाई करते 
हुए आरोपी की तलाश शुरू की। 
जांच के दौरान आरोपी को गिरफ्तार 
कर लिया गया। पूछताछ में उसने 
चोरी की वारदात कबूल कर ली। 
   पुलिस ने उसकी निशानदेही पर 
चोरी की गई पानी की मोटर भी 
बरामद कर ली। रेलवे पुलिस के 
अधिकारियों ने बताया कि गिरफ्तार 
आरोपी एक खिलाड़ी है। प्रारंभिक 
पूछताछ में उसने बताया कि उसने 
अपने निजी शौक और जरूरतों को 
पूरा करने के लिए चोरी की थी। 
पुलिस ने मामला दर्ज कर लिया है 
और आगे की जांच जारी है।

लक्की भट्टी | लुधियाना 
समर न्यूज 

आस-एहसास एनजीओ द्वारा 
जस्सियां, लुधियाना में वंचित एवं 
जरूरतमंद समुदायों के बच्चों के लिए 
7 दिवसीय समर कैंप का सफल 
आयोजन किया गया। इस कैंप का 
उद्देश्य गर्मी की छुट्टियों के दौरान बच्चों 
को शिक्षा, रचनात्मकता, जागरूकता, 
फिटनेस और मनोरंजन का संतुलित 
अवसर प्रदान करना था। 
   कैंप में प्रतिदिन लगभग 100 बच्चों 
ने उत्साहपूर्वक भाग लिया। इस पहल 
का नेतृत्व युवा स्वयंसेवकों रयान 
खन्ना, जो फ्लेम यूनिवर्सिटी में बीए 
(ऑनर्स) साइकोलॉजी के छात्र हैं, 
तथा सुरसिमरत कौर, जो नर्सी मोजी 
इंस्टीट्यूट ऑफ मैनेजमेंट स्ट्डीज  
बीकॉम (ऑनर्स) की छात्रा हैं, ने 
किया।6 से 12 जून तक चले इस 
सप्ताहभर के कैंप की शुरुआत बेसिक 
भूगोल सत्र से हुई, जिसमें बच्चों को 

भारत के राज्यों और पड़ोसी देशों के 
बारे में रोचक चर्चाओं और प्रश्नोत्तरी 
के माध्यम से जानकारी दी गई। 
दूसरे दिन कला एवं रचनात्मकता 
गतिविधियों का आयोजन किया गया, 
जिसमें बच्चों ने रंगों और चित्रों के 
माध्यम से अपनी कल्पनाशक्ति और 
अभिव्यक्ति को निखारा।तीसरे दिन 
मूवी स्क्रीनिंग डे रखा गया, जिसमें 
बच्चों को डिज्नी की लोकप्रिय फिल्म 
अलादीन दिखाई गई। साथ ही उन्हें 
रिफ्रेशमेंट भी उपलब्ध कराई गई, 
जिससे सीखने और मनोरंजन का 
आनंददायक माहौल बना।चौथे दिन 

डांस और जुम्बा सत्र आयोजित किया 
गया, जिसने बच्चों को शारीरिक रूप 
से सक्रिय रहने, टीमवर्क विकसित 
करने और आत्म-अभिव्यक्ति का 
अवसर प्रदान किया। 
   बच्चों के मानसिक स्वास्थ्य के 
महत्व को ध्यान में रखते हुए पांचवें 
दिन मानसिक स्वास्थ्य जागरूकता 
सत्र आयोजित किया गया। इसमें 
इंटरैक्टिव गतिविधियों के माध्यम से 
बच्चों को भावनाओं को समझने, 
सकारात्मक सोच अपनाने और 
मानसिक स्वास्थ्य के प्रति जागरूक 
किया गया। छठा दिन पूरी तरह से 

खेलों और मनोरंजक गतिविधियों को 
समर्पित रहा, जिसने बच्चों के चेहरों 
पर मुस्कान और उत्साह भर दिया।
   कैंप का समापन पर्यावरण 
जागरूकता एवं स्वच्छता अभियान 
के साथ हुआ, जिसमें बच्चों ने 
अपने आसपास की सफाई में सक्रिय 
भागीदारी की और स्वच्छता, स्वास्थ्य 
तथा पर्यावरण संरक्षण के महत्व 
को समझा। इस अवसर पर पंजाब 
राज्य बाल अधिकार संरक्षण आयोग 
(PSCPCR) की उपाध्यक्ष गुंजीत 
रुचि बावा ने आस-एहसास और 
उसके स्वयंसेवकों के प्रयासों की 

सराहना की। उन्होंने कहा कि इस 
प्रकार की पहल बच्चों, विशेषकर 
वंचित वर्ग के बच्चों में आत्मविश्वास, 
रचनात्मकता, जागरूकता और 
सामाजिक जिम्मेदारी विकसित करने 
में महत्वपूर्ण भूमिका निभाती हैं।
    कैंप को सफल बनाने में 
स्वयंसेवकों नेहा, भारती, सुनैना, 
शाइना, आंचल, खुशी, नंदिनी, तर्षिया 
खन्ना, ज़ैना अरोड़ा, हराभय राज सिंह, 
रिदम कालरा, आन्या सिंह, कशिश 
अरोड़ा, रोहित सिन्हा, अर्नव मीत 
सिंह और मंजू चौधरी ने भी महत्वपूर्ण 
योगदान दिया।

लक्की मेहता| लुधियाना 
समर न्यूज 

नगर निगम का तहबाजारी विभाग 
एक बार फिर विवादों में घिरता नजर 
आ रहा है। एक ओर हैबोवाल-
हंबड़ा रोड क्षेत्र में रसूखदार कबाड़ी 
कारोबारियों की ओर से सड़क और 
सरकारी भूमि पर कब्जा किए जाने 
के आरोप लग रहे हैं, वहीं दूसरी ओर 
रेहड़ी-फड़ी शुल्क वसूली में कथित 
अनियमितताओं को लेकर सीनियर 
डिप्टी मेयर ने निगम कमिश्नर को 
जांच के लिए पत्र लिखा है। 
  स्थानीय लोगों के अनुसार 
हैबोवाल- हंबड़ा रोड पर कुछ 
कबाड़ी कारोबारियों ने सड़क के 
बड़े हिस्से पर कबाड़ का सामान 
रखकर कब्जा कर रखा है। हालात 
ऐसे हैं कि सड़क के बीचों-बीच 
बड़े ट्रकों से माल की लोडिंग और 
अनलोडिंग की जाती है, जिससे 
यातायात बाधित रहता है और लोगों 
को रोजाना परेशानी झेलनी पड़ती है। 
क्षेत्रवासियों का कहना है कि कई बार 
शिकायतें करने के बावजूद समस्या 
का स्थायी समाधान नहीं हो पाया। 
    मामला उस समय और चर्चा में 
आ गया जब एक पत्रकार ने मौके की 
तस्वीरें लेनी चाहीं। आरोप है कि एक 
कबाड़ी कारोबारी ने कथित तौर पर 
कहा, “हमारी तहबाजारी इंस्पेक्टर 
के साथ सेटिंग है, जो करना है कर 
लो।” इस बयान के बाद विभाग की 
कार्यप्रणाली को लेकर सवाल उठने 
लगे हैं। गौरतलब है कि कुछ महीने 
पहले नगर निगम के जॉइंट कमिश्नर 
जसदेव सिंह ने अपनी टीम के साथ 

इलाके में अभियान चलाकर अवैध 
कब्जे हटवाए थे। उस समय कार्रवाई 
की सराहना भी हुई थी, लेकिन 
स्थानीय निवासियों का कहना है कि 
कुछ दिनों बाद ही कब्जाधारियों ने 
दोबारा सड़क पर सामान फैलाना 
शुरू कर दिया और हालात फिर 
पहले जैसे हो गए।
    उधर, सीनियर डिप्टी मेयर 
राकेश पराशर ने निगम कमिश्नर को 
पत्र लिखकर तहबाजारी विभाग में 
रेहड़ी-फड़ी शुल्क वसूली की जांच 
कराने की मांग की है। उन्होंने आरोप 
लगाया है कि शहर में संचालित 
हजारों रेहड़ियों और फड़ियों से 
वसूले जाने वाले शुल्क की पूरी 
राशि नगर निगम के खजाने में जमा 
नहीं हो रही। उनके अनुसार निगम 
को प्रतिमाह केवल 10 से 12 लाख 
रुपए के आसपास ही राजस्व प्राप्त 
हो रहा है, जबकि शहर में 30 हजार 
से अधिक रेहड़ियां और फड़ियां 
संचालित होने का अनुमान है।
   उन्होंने यह भी आरोप लगाया 
कि कई स्थानों पर निगम की 
आधिकारिक रसीद जारी किए बिना 
कथित तौर पर शुल्क वसूला जा 

रहा है, जिससे निगम को आर्थिक 
नुकसान हो रहा है। सीनियर डिप्टी 
मेयर ने पूरे मामले की निष्पक्ष जांच 
कर दोषियों के खिलाफ कार्रवाई तथा 
वसूली व्यवस्था में पारदर्शिता लाने 
की मांग की है। जब इस संबंध में 
जोन-डी के इंस्पेक्टर अजय से बात 
की गई तो उन्होंने कहा कि सड़क पर 
कब्जों का मामला उनके संज्ञान में है 
और जल्द ही मौके का निरीक्षण कर 
आवश्यक कार्रवाई की जाएगी।
   नगर निगम के तहबाजारी विभाग 
में कर्मचारियों की नियुक्तियों और 
कार्यभार को लेकर भी सवाल उठ रहे 
हैं। जानकारी के मुताबिक विभाग में 
कुल छह इंस्पेक्टर कार्यरत हैं, जिनमें 
से केवल दो नियमित इंस्पेक्टर हैं, 
जबकि चार कर्मचारियों को क्लर्क 
पद से इंस्पेक्टर का कार्यभार दिया 
गया है। चर्चा है कि नगर निगम 
की बिल्डिंग ब्रांच में सीडीसी 
चार्ज से एटीपी चार्ज पर लगाए 
गए कर्मचारियों को सुप्रीम कोर्ट की 
गाइडलाइन के तहत उनके मूल पदों 
पर वापस भेजा जा चुका है। आखिर 
तहबाजारी विभाग पर सुप्रीम कोर्ट के 
आर्डर क्यों नहीं मान्या। 

‘लेते जाना रे हरि का नाम थोड़ा-थोड़ा...’ पर झूमे श्रद्धालु
श्री दंडी स्वामी मंदिर में 30 दिवसीय महामंत्र जाप महोत्सव हर्षोल्लास के साथ संपन्न प्रोजेक्ट रोशनी

लुधियाना सिविल लाइंस स्थित श्री 
सिद्ध पीठ श्री दंडी स्वामी मंदिर 
में अधिक मास (मल मास) 
के उपलक्ष्य में आयोजित 30 
दिवसीय महामंत्र जाप महोत्सव का 
सोमवार साल की पहली सोमवती 
अमावस्या को श्री दंडी स्वामी 
महाराज की असीम कृपा एवं 
आशीर्वाद से श्रद्धा, भक्ति और 
उल्लास के वातावरण में भव्य 
समापन हो गया। 
  महोत्सव का आयोजन पंडित 
राज कुमार शर्मा की अध्यक्षता 
में किया गया।17 मई से आरंभ 
होकर 15 जून तक चले इस 
आध्यात्मिक महोत्सव में प्रतिदिन 

हरिनाम महामंत्र जाप के माध्यम से 
भक्तों ने प्रभु नाम रस का आनंद 
प्राप्त किया। समापन अवसर पर 
मंदिर परिसर श्री धाम वृन्दावन 
वातावरण से सराबोर नजर आया। 
“लेते जाना रे हरि का नाम थोड़ा-
थोड़ा”,” नाम रस मीठा रे बाई”ये 
रस अनमोल है प्यारे...” जैसे 

धुनो और भजनों पर श्रद्धालु बाहें 
उठाकर झूमते रहे और पूरा परिसर 
हरिनाम की गूंज से गुंजायमान हो 
उठा। महोत्सव के दौरान मंदिर की 
विभिन्न संकीर्तन मंडलियों इनमें श्री 
राधा माधव संकीर्तन मंडल, श्री राधा 
गोविंद संकीर्तन मंडल, श्री हरिनाम 
संकीर्तन मंडल, बदाना संकीर्तन 

मंडल, श्री गोपाल क्लब, श्री अतुल 
कृष्ण गोस्वामी सेवा संस्थान, श्री 
तपोस्थली संकीर्तन मंडल सहित 
अनेक धार्मिक संस्थाओं एवं मंडलों 
ने सहभागिता निभाई। विश्राम दिवस 
पर अश्वनी ग्रोवर, संदीप लांबा, 
पंडित दीपक शर्मा, बृज मोहन ढींगरा, 
केशव जोशी, विशाल अरोड़ा, प्रिंस 

छाबड़ा, सोनू अरोड़ा एवं ललित शर्मा 
ने सामूहिक हरिनाम संकीर्तन प्रस्तुत 
कर श्रद्धालुओं को मंत्रमुग्ध कर 
दिया। संकीर्तन के दौरान श्रद्धालुओं 
ने तालियों और जयकारों के साथ 
भगवान के नाम का गुणगान किया।  
    इस अवसर पर पंडित राज कुमार 
शर्मा ने सभी श्रद्धालुओं, सेवादारों 
और संकीर्तन मंडलों का आभार 
व्यक्त करते हुए कहा कि अधिक 
मास में किया गया भजन, जाप 
और सेवा विशेष फलदायी होती 
है। उन्होंने कहा कि जो भी श्रद्धालु 
सच्चे मन और एकचित होकर श्री 
महाराज के चरणों में अपनी प्रार्थना 
रखता है, उसकी झोली कृपा से 
भर जाती है। श्री महाराज अपने 
भक्तों को देने में कभी देर नहीं 
करते।उन्होंने कहा कि पिछले 30 

दिनों से चल रहे इस महोत्सव में 
हजारों श्रद्धालुओं ने भाग लेकर 
धर्म लाभ प्राप्त किया और प्रभु 
नाम के प्रति अपनी आस्था को 
और मजबूत किया। यह महोत्सव 
समाज में आध्यात्मिक चेतना, प्रेम, 
सद्भाव और सनातन संस्कृति के 
प्रचार-प्रसार का माध्यम बना है। 
    इसके साथ 25 जून को निर्जला 
एकादशी के पावन अवसर पर 
मंदिर परिसर के बाहर ठंडे एवं मीठे 
जल की विशाल छबील लगाई 
जाएगी। यह सेवा प्रातः 9 बजे से 
रात्रि 9 बजे तक निरंतर चलेगी, 
जिसमें राहगीरों और श्रद्धालुओं को 
शीतल जल वितरित किया जाएगा। 
उन्होंने सभी धर्मप्रेमियों से इस पुण्य 
सेवा में बढ़-चढ़कर भाग लेने का 
आह्वान किया।


